Тема: К. Тинчуринның “Американ” комедиясендә конфликт үстерелеше.

     Максат: 

1. Кәрим Тинчуринның “Американ” комедиясендә конфликт бирелешен ачыклау. 
2. Сюжет элементларында конфликт үстерелешен күзәтү күнекмәләрен ныгыту.

3. Укучыларда аң-белемгә омтылыш тәрбияләү

Файдаланган әдәбият: 

1. Татар әдәбиятыннан хрестоматия. 10нчы сыйныф. - Казан: Мәгариф, 2000.

2. Ахмадуллин А.Г. Татар әдәбияты. 10нчы сыйныф. – Казан: Мәгариф, 2000.
           Җиһазлау:

      1. Кроссворд.

      2. Тест. 

                                        Дәрес планы.

I. Актуальләштерү.

     1) Исәнләшү.

     2)  Өй эшен тикшерү. Кроссворд чишү.

II.  Яңа белем һәм күнекмәләр булдыру.

    1) К. Тинчуринның “Американ” комедиясендә конфликтларны билгеләү. 

2) Сюжет элементларында конфликт үстерлешен күзәтү. 
III.  Белем һәм күнекмәләрне ныгыту.

1)Тест эшләү.
IV. Йомгак.

1) Өйгә эш бирү.

               “Американ килсә кунакка” темасына зур булмаган инша язып килергә.

I. Актуальләштерү.

- Исәнмесез, укучылар.
- Исәнмесез.

- Без сезнең белән алдагы дәрестә язучы, драматург, Татарстанның атказанган артисты Кәрим Тинчуринның тормыш юлы һәм иҗаты белән таныштык. Сезгә өй эше итеп әдипнең “Американ” комедиясен укып килергә иде. Әйдәгез, өй эшен тикшерү максатыннан, иң элек кроссворд чишик. Мин сорауларны укыйм, сез игътибар белән тыңлап дөрес җавапларны әйтерсез.
                           
           





1 нче сорау: күп кырлы талант иясе, артист, режиссер, язучы, комедия остасы.
- Кәрим Тинчурин.

2 нче сорау: Кәрим Тинчурин 1906 нчы елда мәдрәсәдән куыла. Моның сәбәбе нидә? Ул мәдрәсәгә нәрсә тәлап итә?

- Реформа.

- Татарча үзгәртеп кору, яхшырту, шулаймы? ХХ йөз башында яңалыкка омтылып, мәдрәсәдә дөньяви фәннәр укытуны таләп итеп шәкертләрнең баш күтәрүләре турында без беләбез. К. Тинчурин да, бик күп шәкертләр белән бергә, мәдрәсәгә реформа таләп иткәне өчен мәдрәсәдән куыла.   

3 нче сорау: К. Тинчуринның 1906 нчы елда  язган беренче әсәре.
- Мөназарә.

- Бик дөрес. Ни дигән сүз инде ул мөназарә, кем игътибарлырак булды, китапта бу сүзнең аңлатмасы бар.

- Ул көрәштерү, бәхәсләшү дигән сүз.

- Яхшы, чираттагы сорау: “Американ” комедиясендә Америкадан “килүче” кунак.

- Профессор.

- Студентларның хәйләсенең сәбәбе?

- Ярлык.

- Дөрес, 6 нчы сорау: игътибарлы булыгыз, сүз әсәрдәге герой турында бара. Ул чибәр, бераз французча белә, пианинода уйный һәм җырлый, өстәвенә “америкалыга” кияүгә чыгарга тели.

- Дилбәр.

- Һәм кросвордыбызның соңгы соравы: Америка профессорының чын йөзе.

- Студент. 

- Тагын бер генә сорау сезгә: “Американ” пьесасының жанры нинди?

- Комедия.

- Әйе, комедия, ягъни, драматургиянең бер жанры. Комедиянең билгеләмәсе һәм вазыйфасы – иҗтимагый тормыштагы яки көнкүрештәге тискәре күренешләрдән көлү, кеше характерындагы көлкеле якларын күрсәтү. Комедия жанры көлүнең 2 төре: сатира һәм юморга мөрәҗәгать итә. Сатира – усал һәм ачы көлү. “Американ” комедиясе дә сатирик комедия. 
Бу турыда сөйләшүне бераз соңгарак калдырыйк һәм кроссвордның ачкыч сүзенә игътибар итик. Ул безнең конфликт сүзе. Нәрсә соң ул конфликт, искә төшерик әле, укучылар?

- Каршылык, ...

- Комедиянең төп үзенчәлекләренең берсе конфликт. Ул вакыйгаларның үзәгендә яткан тартыш, каршылык. Хәзер сезнең белән “Американ” комедиясендә конфликт үстерелешен күзәтербез.

Әйдәгез, башта кыскача гына эчтәлек белән танышып үтик. Кем төгәл һәм кыска итеп эчтәлекне бәян итәргә тели?

- Студентлар тарих түгәрәкләрен җанландырып җибәрү өчен шәһәр байларының берсендә сакланган ярлыкны кулга төшерергә ниятләп хәйлә коралар. Шаян студент Искәндәр һәм аның дусты Апуш америка кунаклары рәвешендә Муса байларга һәм Габдуллаҗан байларга киләләр.

- Яхшы, кем дәвам итә?

- Үзен профессор итеп таныштырган Искәндәр Казанга килүенең сәбәбен тарихи ярлыкларда дип аңлата һәм ахырда шул ярлыкларны аңа бирү шарты белән Габдулланың кызына өйләнәчәген әйтә. Шарт үтәлмәгән очракта Муса кызы Дилбәрне “американ килене” итәчәген белдерә. Габдуллаҗан ризалашып ярлыкларны биргәч, Искәндәр аларны урлап кача.

II.  Яңа белем һәм күнекмәләр булдыру.
- Менә кыскача гына эчтәлекне дә искә төшердек. Хәзер төп конфликтны табыйк. Нигездә, каршылык кемнәр арасында бара һәм аның сәбәбе нидә?

- Конфликт студентлар һәм байлар арасында бара. Аның сәбәбе – тарихи ярлык.

 - Димәк, вакыйгаларның үзәгендә яткан төп каршылык студентлар һәм байлар арасында бара. Кемнәр инде алар?
- Студентлар: Апуш, Искәндәр, Касыйм, Нурия....

   Байлар: Муса, Шәехмирза, Габдуллаҗан , Сәлим һ.б.
                         (Тактага язылып барыла.)

                                            Конфликт

          Студентлар                                            Байлар

     Апуш, Искәндәр,                                  Муса, Шәехмирза,
     Касыйм, Нурия                                      Габдуллаҗан һ.б.

- Каршылык әсәрдә кайсы өлештә барлыкка килә. Аның беренче баскычларын сез кайда күрәсез?

- Иң беренче бүлектә. Студентларның фәнни түгәрәген ничек яшәтергә белмиләр. Ә Габдуллаҗан байда аларга кирәкле материаллар була. Менә шушыннан белемгә, фәнгә омтылучы студентлар белән искелек яклы, акча яратучы байлар арасында конфликт башлана.

- Бу өлеш  сюжет сызыгында кайсы урынны алып тора инде?

- Экспозиция.

- Яхшы,  экспозиция өлешендә студентларның план корып байларга барырга әзерләнүе булса, Искәндәр – профессор, Апуш – аның ярдәмчесе  булып Мусалар өендә пәйда булу моментын сюжет сызыгындагы кайсы элементка кертерсез?
- Төенләнеш.

- Ярар, ә вакыйгалар үстерелеше ни рәвешле бара?

- Искәндәр белән Апушның Мусаларда, Габдуллаҗаннарда кунак булуы, кызлары белән танышуы. Сюжет сызыгының яңа геройлар белән баетылуы. Муса, Габдуллаҗан, Шәехмирза, Сәлим арасындагы бәхәсләр.

- Әйе, ә вакыйгалар үстерелешендә тагын берәр конфликт юкмы?

- Бар, ул Габдуллаҗан һәм Муса арасында бара. Сәбәбе: икесенең дә кызларын (Дилбәр белән Мәйсәрәне) америкалыга кияүгә биреп, сәүдә эшләрен ныгытып Америкага күчеп китү теләге. 
(Тактага языла.)

- Габдуллаҗан белән Муса арасындагы конфликтны сүрәтләгән өлешләрне табыгыз әле. 
-Муса. Юк, юк, мин сезне кундырмыйча һич җибәрмим. Минем сезгә үзегезгә генә сүзләрем, йомышларым да бар әле.

Габдуллаҗан. Профессор әфәндене кунарга мин үземә алып барам.

Муса. Юк, бай, кеше кунагын алай тартып алып китәргә хакыгыз юк. Профессор хәзрәтләре бездә кала.

Габдуллаҗан. Юк инде, Муса хәлфә, алай үзеңә генә бөтен нәрсәне йомарлап тотмыйлар аны. Профессор әфәнде иртәгә китәчәк булгач, мин аны үземә кунарга алып барам. Әйдә, профессор әфәнде.

Муса. Юк, юк, рөхсәт юк. Кеше кунагын алып китәргә хакың юк.

Габдуллаҗан. Бик бар, менә дигән хакым бар. Син милләт хадиме булсаң, мин дә милләт бае. Алай үз ягыңа гына каерма.

Искәндәр (төртеп). Әфәнделәр, мин үз номерыма кайтам.

Муса.   Юк, юк, рөхсәт юк. Бәхил түгел, миндә каласыз.

Габдуллаҗан. Муса хәлфә, син алай әрсезләнмә. Профессор әфәнде бездә кунар. Бездә мунча да ягылды. Махсус заказ—милли кабартма да пешерелде. Мунчадан чыгуга пирәш тә бар. Әйдә, әйдә, профессор әфәнде. (Култыклый.)

Муса.  Юк, юк, рөхсәт юк. Бездә кунар. (Култыклый.)

Габдуллаҗан.  Юк, безгә барыр.

Муса.  Юк, бездә калыр.

Габдуллаҗан.  Тартма, киемен ертырсың.

Муса.  Нигә кеше кунагын талап алып китәсең!

Габдуллаҗан.  Әйдә, профессор.

Муса.  Кал, профессор.

Габдуллаҗан.  Әйдә безгә!

Муса.  Җибәрмим! 

Соңгы сүзләрне тәкрарлап Искәндәрне як-якка тарткалыйлар.

Дөрес, вакыйгалар барышында төп конфликт тагын дп үстерелә, өстәвенә, байлар арасында дан, дәрәҗә, мал өчен тагын бер каршылык барлыкка килә.

Әлеге ике конфликт ике юнәлештә барсалар да бер ноктада берләшәләр. Ул конфликтлар үсешенең иң югары ноктасын тәшкил итә. Конфликтлар үсешенең иң югары ноктасы  без ничек атыйбыз әле?
-Кульминацион нокта.
-Әйе, әсәрдән кульминацион ноктаны кем табып укырга тели?

         - Муса. Профессор әфәнде, сез мине бик хафага салдыгыз. Гүя сез Габдуллаҗан байның кызына өйләнмәкче буласыз, имеш, дөресме?

Искәндәр.   Шулай уйлаган идем.

(Муса. Сез ул эшегез белән бик зур ялгышлык эшлисез. Аның кызы юләр, шыр тиле, надан, тәрбиясез, авыру. Аның әбисе дә шашып үлде. Габдуллаҗан үзе дә урлашып кына ба¬еды. Революция вакытында халыкны талап баеды. Жулик, ка¬рак ул, кызы дивана.

Габдуллаҗан (чыдаша алмыйча атылып чыгып). Кем карак? Кем юләр? Кем жулик? Нәрсәңне урладым? Кем күргән, ә, кем күргән? Тоттыңмы? Ә?.. (Бугазына ябыша.)

Муса.  Карак шул! Урлашып баедың.

Габдуллаҗан. Син үзең шифырт, син үзең күмер карагы.

Бугазга бугаз киләләр.

Мәйсәрә (Дилбәргә барып). Мин юләрмени? Мин авыру¬мыни? Минем әтием каракмыни? Сез үзегез мулла нәселе. Со¬рыкортлар!..

Дилбәр.  Юләр шул, шыр тиле. Әтиең карак.

Мәйсәрә.  Каракмы? Менә сиңа, менә сиңа!..

Дилбәр.   Чеметмә! Җибәр, чеметмә, юләр!

Сугышалар.

Искәндәр. Туташлар!.. (Төртә.) Сабыр!.. Әфәнделәр!.. (Төртә.) Сабыр!..

Халык җыела.

Габдуллаҗан. Җәмәгать, менә шаһит булыгыз, менә бу күмер карагы мине карак дип атады!

Искәндәр. Җәмәгать, бернәрсә дә юк. Сабыр!.. Болай үзара гына. (Габдуллаҗанны читкә алып.) Габдуллаҗан әфән¬де, ярлыкларны бирсәгез, хәзер туй итәрбез. Юкса, Дилбәр ту¬таш минем хатыным дип хәзер игълан итәм.

Габдуллаҗан. Ә кем, профессор әфәнде, ни эшлибез соң? (Мусага.) У-у-у... сине, күмер карагы! (Кизәнә.)

Искәндәр. Эш сездә. Әгәр хәзер үк ярлыкларны бирсәгез, Мәйсәрә туташ минем хатыным дип хәзер үк игълан итәм. Теләсәгез, туйны да бүген үк итәргә мөмкин. Юкса...

Габдуллаҗан.   Ярый. Аллага тапшырдым. Риза.

Искәндәр.  Юк, кулга ярлыклар кермичә, мин риза түгел.

Габдуллаҗан. Бетте, бетте, риза. Хәзер алып килермен. У-у, сине, күмер карагы! Иә, Мәйсәрә минем хатыным дип игълан итегез!

Искәндәр. Әфәнделәр, хәзер мин сезнең алдыгызда бик зур эш ачачакмын... Әфәнделәр, мин өйләнәм...

Барысы.   Өйләнәсез! Кемгә?

Искәндәр. Мин... (Габдуллаҗанга карый, Дилбәргә ка¬рый.)

Габдуллаҗан. Ярый, ярый, риза. Алып киләм... (Чыгып барганда.) У-у... сине, күмер карагы! (Кизәнә.)

Муса. Профессор әфәнде, зинһар, байлыкка кызыкмагыз, кызы юләр бит. Җырлый да, бии дә, пианинода уйный да, французча сөйләшә дә белми. Минем кызым милли алтын бит!..(427 бит.)
- Димәк, каршылыкларның югары дәрәҗәгә кадәр үстерелеше, кеульминацион ноктада Муса белән Габдулланың сугышуы һәм Искәндәрнең Габдуллаҗанга шартын белдерүе вакыйгаларында төгәлләшә.

 Ә  конфликтның чишелеше ни рәвешлерәк инде, укучылар?

- Чишелештә Искәндәр ярлыкларны алып кача. 

- Әйе,  сюжет сызыгындагы соңгы элемент, ягъни чишелеш Искәндәрнең үз максатына ирешү, студентлар түгәрәгенә материал булдырылу белән тәмамлана.

- Укучылар, тактадагы схемага игътибар итегез әле. Монда без әле генә карап чыккан нәтиҗәләр чагыла. Шулай итеп, “Американ” комедиясендә каршылык нигездә студентлар һәм байлар арасында бара. Аның башлануы инде экспозиция  өлешендә үк бирелә. Икенче каршылык исә, Искәндәрнең Апуш белән Мусаларга килүеннән соң, ягъни төенләнештән соң, вакыйгалар үстерелешендә калкуландырыла. Әлеге ике конфликт кульминацион ноктада берләшәләр.    

                                                     Конфликт

      

 Студентлар                                 Байлар                  Муса                  Габдуллаҗан

Апуш, Искәндәр,                  Муса, Шәехмирза,     Дилбәр                      Мәйсәрә

Касыйм, Нурия                     Габдуллаҗан һ.б.
Экспозиция                        Төенләнеш                       Вакыйгалар үстерелеше
                                                                             Конфликт үстерелә



Студентлар белән байлар арасындагы каршылык та, Муса белән Габдуллаҗаннар конфликты да  сугыш һәм Искәндәрнең шартын белдерүе моментында иң югары ноктасына җиткерелә. Һәм конфликт Искәндәрнең ярлыкларны урлап качуында чишелә. Димәк, байлар белән студентлар арасындагы конфликт  Искәндәр белән Апушның Мусаларга Америка кунаклары булып баруында, Габдуллаҗаннардагы ”банкет” вакыйгаларында  дәвам иттереп  иң югары ноктасына кадәр үстерелә һәм студентлар хисабына  уңай чишелә. 
Ә сюжет элементларында каршылык хәрәкәте турындагы нәтиҗәләрне үзегез ясап карагыз әле. Тактадагы таблицадан да файдалана аласыз.
- .......
Әлеге бәрелешләрнең төп үзенчәлеге шунда, алар көлкеле халәт тууга хезмәт итәләр. Әсәр текстында көлке тудыра торган нинди элементларны кулланган автор. Шул урыннарны табып укыгыз әле.

- Гади бер студентны “профессор” дип кабул итү, шуны аера белмәү. Аның кызык  кыланмышлары. Мәсәлән, корсакка төртеп кую гадәте.

- Искәндәр: Пианинода уйный беләсеңме, туташ? (төртә).
Дилбәр: Аһ, пардон, мусио! (Реверанс ясый) 
                                                                                   (399 бит.)

- Чамадан тыш арттырып ялганлаулар да бар әсәрдә. Мисаллар китерегез әле.

- Искәндәр: Мин бөтен Америка шәһәрләренең университетларында эшлим.

- Минем йөз дә биш автомобилем бар.
                                                                                  (425 бит.)

-Тагын нинди көлкеле күренешләр бар?

- Ач студентларның пәрәмәч ашаулары; профессор белән очрашу мәҗлесендә кем башлап сүз әйтергә тиешлеге хакында бәхәсләшү.

- Әйе, Габдуллаҗанның хатыны Разия арасындагы тартышу да гаять көлкеле . Тыңлап карагыз әле. 
Габдуллаҗан (үчекләп). Булды, атасы, булды, атасы. Мин сиңа талчукчы да, читекче дә түгел. Сүз сөйләшә белмисез, һи, атасы, атасы... Кайчан гына шул тупаслыкларыгыз-дан котылырмын икән инде. Ана сөте белән кермәгән, тана сөте белән кермәс, дигәннәр, дөрес шул. һичбер төрле итеп тәрәкъкый пәрвәрләндереп булмый үзегезне. Кара аны, Разия ханым, актык мәртәбә әйтәм, әгәр дә тагы атасы дип эндәшкәнеңне ишетсәм, биллаһигазим дип әйтәм, яңагыңнан утлар

чыгарырмын!

Разия. Яшьлектә өйрәнмәгәч, картайгач булмый икән шул.

Онытып җибәрәм.

          Габдуллаҗан. Онытмаска кирәк. Шул бер-ике сүзне өйрәнмәскә миегез черемәгәндер бит. Тупас дисәң тупас инде шул безнең татар хатыннары.

Разия.  Ярый инде, сиңа әйтәм, юк өчен...

Габдуллаҗан.  Нәрсә, ничек, ничек?..

Разия.  Юк, болай гына, атасы.

Габдуллаҗан.  Ә?..

Разия. Бәйләнмә инде, сиңа әйтәм...

Габдуллаҗан. Сиңа әйтәм?! Сиңа әйтәм! Әллә син мине авылдан базарга кәбестә төяп килгән гыйбди дип уйлыйсыңмы?!. Яңадан шул сиңа әйтәмеңне авызыңнан чыгарсаң, телеңне кадак белән тишәрмен. Гыйбди дисәң гыйбди. Мужик, надан... Бу кадәр замананы аңламаган, тәрөкъкыйгә күнмәгән хайваннар булырсыз икән! Ат кәмитендә бит аюны да сездән яхшырак, сездән тәрәкъкый пөрвәррәк итеп нәзакәткә өйрәтәләр. Бу кадәр аңгыра булырсыз икән. Кара аны, Разия ханым, бүген кешеләр алдына чыгасы булма! Синең өчен бөтен планнарымнан колак кагар хәлем юк. Әнә ашханәдә дөмегеп тор. Кеше итәргә, кеше арасына кертергә тырышмадым түгел инде. Алла  кабул итсен. Ә син һаман үзеңнең мокытлыгыңнан аерыла алмыйсың                                      
                                                                                  (405 бит.)
- Шулай ук, автор көлке тудыруга эчке белән тышкы форма туры килмәве аша да бик оста ирешә. Эш-гамәлләре, кыяфәте белән үз-үзен тотышы, сөйләме туры килмәгән персонажлар бармы?

- Бар, мәсәлән Шәехмирза ул “мин факультет ярым бетергән” дип һәрвакыт мактанса да аның тупаслыгы, үзен өстен кую аны надан кешегә охшата.

Габдуллаҗан да, шулай ук, үзен зыялы, тәрбияле итеп танытырга тырышса да, үз-үзен тотышында кызына карата тупас мөнәсәбәтә моның бөтенләй киресе ачыклана. Менә аның кызын профессорга кияүгә чыгарга үгетләве: 

Габдуллаҗан. Тик тор син, ишәк. Нәүбәтең җиткәч, сөйләшерсең. Менә шулай, кызым туташ. Мин кара фикерле каткан татар түгел, замананың теләкләренә каршы килмим. Хәзер инде замана башка төрле. Ору, сугу, көчләүләр модада түгел. Хәзер эшне заманача, тәрәкъкый пәрвәрләрчә йөртү модада. Менә шуңа күрә мин сине үзең теләмәгән кешегә көчләп кияүгә бирү ягында түгел, кызым. Бүген безгә киләчәк американ бик зур могтәбәр кеше. Үзе профессор, үзе хак мөселман. Америкада тора. Әгәр дә чәчләрегез бәйләнгән булса, кызым, гомерең буенча автомобильдә генә йөрерсең. Төшендеңме, кызым туташ?

Габдуллаҗан. Мин, кызым, тупас татар бае түгел. Әгәр дә күңелеңә ошамый икән, мин сине көчләп бирмим. Ә инде минем сүземә каршы килүең өчен яңагыңнан утлар чыгарырмын. Мин сине утыз яшькә кадәр ашатып түремдә тотмам. Хәзер заманасы ул түгел. Гомер буе кияүгә чыкмасаң да, мин сине һич берәүгә көчләп, елатып бирмәм. Ә инде башбаштаклыгың өчен яңагыңнан утлар чыкканны көт тә тор... Мин синең белән ике сөйләшмәм. Мин замана кешесе. Син белгән җәдидлекне мин дә беләм. Йә, ни әйтерсең, кызым?.. Дәшмисең?..

Р а з и я.  Дәшмәү ризалык галәмәте ул, атасы.

Габдуллаҗан. Син тик тор, әрәмтамак! Дәшмәү ризалык галәмәте дип эш кылырга мин кадим бай түгел. Миңа үз теле белән шартлатып әйтеп бирсен. Мин аны көчләп бирергә теләмим. Инде минем планнарымны җимерә икән, үзенә үпкәләсен. Яңагын кабыргалы бозау кәтлитеннон ким ясамам. Йә, кызым!.. Мин көтәм!..

Мәйсәрә.  Риза.

                                                                               (409-410 битләр.) 

- Яхшы, Автор татар теленең эчке мөмкинлеләрен дә, сүз уйнату, сүзне аңламаганга сабышу кебек чаралрны да көлке тудыруга буйсындыра.  Мәсәлән, “джунгли” дигән инглиз сүзен Искәндәр “җан даласы” дигән татар сүзләреннән китереп чыгара. “Америка профессорының” да кайбер сорауларны аңламаганга сабышып, башка җаваплар бирә. 

Сәлимгәрәй. Виноват, ваше превосходительство! Бездәге бу коммунистлар, Советлар һәм вак-төяк җөмһүриятләр турысында Америка җәмәгатьчелегенең фикере ничек?

Искәндәр. Бик һәйбәт. Быел мамык, шоколад, дөге, автомобильләр бик уңды.
                                                                                            (422 бит.)

- Милли тарлык һәм кабул ителгәннәрне  кире кагу кебек күренешләре аша автор наданлык, мин-минлек, зур байлыкка омтылу, кеше җилкәсендә яшәргә тырышу, хөсетлек кебек сыйфатларны тагып, драматург эшлексез “каһарманнарыннан” үткен көлә, мондый сыйфатларга ия булган кешеләрнең тарихта калырга тиешлеген, алар урынына зыялы, акыллы, яңалыкка, белемгә омтылучы кешеләр килергә тиешлеге фикерен үткәрә. Сез минем белән килешәсезме? Әллә сездә башка төрле фикерләр бармы?
- ...

- Сез ничек уйлыйсыз, олы буын вәкилләренең, ягъни Габдулаҗанның, Мусаның көлкегә калуның сәбәбе нидә?

- Наданлыкта, искелек яклы булуда...

-Дөрес, укучылар, наданлык, акылсызлык кешеләрне һәрвакыт көлкеле  хәлләргә калдыра. Шуңа күрә белемгә, яңалыкка омтылышны бервакытта да сүрелдермәскә кирәк.  
     III.  Белем һәм күнекмәләрне ныгыту.

Ә хәзер үткәннәрне тагын бер кат ныгыту максатыннан кечкенә генә тест үткәреп алырбыз. Дәфтәр, китапларыгзны ябыгыз. Сезгә 5-7 минут вакыт.

Тест сораулары.

1. “Американ” комедиясендә төп конфликт кемнә арасында бара?

а) студентлар – җәмгыять

б) байлар – ярлылар.

в) байлар – студентлар.

2. Комедиядәге төп герой:

а) Искәндәр.

б) Муса.

в) Апуш.

3. Әсәрдә сюжет элементларының кайсы бар?
а) экспозиция, төенләнеш, 

б) төенләнеш, вакыйгалар үстерелеше, чишелеш.

в) экспозиция, төенләнеш, вакыйгалар үстерелеше, конфликт, кульминацион нокта, чишелеш, пролог.

4. Комедиядәге конфликтлар ничә.

а) бер.

б) ике.

в) өч.

5. Конфликтларның иң югары ноктасы.

а) ярлыкларны урлау, моны башкалар белү.

б) Муса белән Габдуллаҗанның сугышуы.

в) Муса белән Габдуллаҗанның сугышуы. Искәндәрнең шартын белдерүе.

6. Автор көлү максатыннан еш мөрәҗәгать иткән алым.

а) эчтәлек белән форма туры килмәве.

б) сүзләр уены.

в) Искәндәрнең төрле сүзләр  сөйләве.

    IV. Йомгак.

- Яхшы, укучылар, эшләрегезне җыеп бирегез. Сезгә өй эше “Американ килсә кунакка” темасына кечкенә генә хикәя язып килергә.

Ягъни әгәр дә сезгә чынлап та Америкадан берәр татар кешесе кунакка килсә сез аларга шәһәрнең, мәктәпнең нинди матур җирләрен күрсәтер идегез? Шул турыда языгыз. Өй эше аңлашылдымы? 
 Димәк, укучылар, К Тинчуринның “Америкаин” комедиясендә конфликт үстерелешен күзәттек. Әлеге сатирик комедиядә конфликт ике яссылыкта барды,  ягъни студентлар белән байлар һәм байларның үзләре арасында. Чишелеш исә, студентларның үз максатларына ирешүләре белән тәмамланды. Гомүмән алганда, комедия сезгә ошадымы? Сорауларыгыз бармы?
- ...

- Чыгарга мөмкин, сау булыгыз.

- Саубулыгыз. 

Сәбәбе:


ярлык





Сәбәбе:


ярлык





Кульминацион нокта


Муса белән Габдуллаҗанның сугышуы,


Искәндәрнең шарты.





Чишелеш


Искәндәрнең ярлыкны урлап качуы








